
sþ. 54. Tillaga til þingsályktunar [54. mál]
um réttarstöðu heimavinnandi fólks.

Flm.: Jóhanna Sigurðardóttir, Eiður Guðnason,
Jón Baldvin Hannibalsson, Kolbrún Jónsdóttir.

Alþingi ályktar að fela ríkisstjórninni að láta meta þjóðhagslegt gildi heimilisstarfa og
gera úttekt á hvernig félagslegum réttindum og mati á heimilisstörfum er háttað samanborið
við önnur störf í þjóðfélaginu. Skulu niðurstöður og tillögur til úrbóta liggja fyrir Alþingi
eigi síðar en við upphaf næsta þings.

Greinargerð.
Öllum er ljóst í orði þjóðhagslegt gildi starfa heimavinnandi fólks. Má í því sambandi

benda á umönnun ungra barna og aldraðra á heimilunum sem ella tækju pláss á stofnunum
sem ríki og sveitarfélög reka. Einnig má benda á uppeldislegt gildi sem ekki verður metið til
fjár þegar til lengri tíma ~T litið. Störf heimavinnandi fólks hafa því í för með sér beinan
fjárhagslegan sparnað fyrir þjóðfélagið.

Ýmis félagsleg réttindi, sem öðrum þykja sjálfsögð, eru ýmist mjög takmörkuð fyrir
heimavinnandi fólk eða alls engin.
1. Ekki liggur ljóst fyrir um hve stóran hóp þjóðfélagsþegna er að ræða sem eingöngu

vinnur heimilisstörf, en á árinu 1982 voru 80% kvenna 16 ára og eldri með einhverja
vinnu utan heimilis.

2. Heimavinnandi fólk hefur ekki aðgang að lífeyrissjóði og því mjög takmörkuð
lífeyrisréttindi.

3. Störf heimavinnandi fólks eru eina vinnuframlagið í þjóðfélaginu sem ekki eru greidd
laun fyrir og sjálfsögð félagsleg réttindi, sem aðrir þjóðfélagshópar hafa, eru ýmist engin
eða mjög takmörkuð.

4. Heimavinnandi fólk situr ekki við sama borð og aðrir þegnar þjóðfélagsins hvað varðar
skattlagningu og lýsir það sér m.a. í því misrétti að heimili með eina fyrirvinnu ber hærri
skatta en þar sem tekjur heimilisins eru afrakstur vinnu tveggja.

5. Heimavinnandi fólk þarf að tryggja sérstaklega á skattskýrslu og er eini hópur
þjóðfélagsins sem slíkt gildir um.

6. Heimavinnandi fólk hefur ekki sama rétt til fæðingarorlofs og sjúkradagpeninga og
aðrir.

7. Hafi einstaklingur varið mestum hluta ævi sinnar til heimilisstarfa en kýs síðan að halda
út á vinnumarkaðinn er fyrra starf mjög lítils metið í launum eða starfsaldurshækkunum.

8. Heimavinnandi fólk, sem er í hlutastarfi á vinnumarkaði, missir einnig ýmis félagsleg
réttindi.
Hér að framan hafa verið nefnd nokkur atriði sem sýna ljóslega réttleysi heimavinnandi

fólks sem vert væri að hafa í huga við úttekt þessa. Auðvitað kemur margt annað til greina,
svo sem menntunarmál heimavinnandi fólks, en staðreynd er að atvinnumöguleikar kvenna
eru takmarkaðri en annarra þegar þær koma á vinnumarkaðinn eftir langa fjarveru við
heimilisstörf og barnauppeldi. Mikið skortir á að þessu hafi verið mætt með skipulagðri
fullorðinsfræðslu, endurmenntun og starfsþjálfun sem opni heimavinnandi fólki fleiri
möguleika til atvinnu.

Félagsmálanefnd sameinaðs þings hafði þetta mál til meðferðar á síðasta þingi og bárust
þá umsagnir frá Bandalagi kvenna í Reykjavík og Jafnréttisráði sem mæla með samþykki
tillögunnar.

í umsögn Þjóðhagsstofnunar er tekið undir efni tillögunnar um að æskilegt sé að gerð
verði skipuleg athugun á mikilvægi heimilisstarfa. Athyglisvert er að fram kemur í umsögn
Þjóðhagsstofnunar að eftir ýmsum erlendum athugunum að dæma kynni verðgildi heimilis-
starfa og annarra ólaunaðra starfa að liggja á bilinu fjórðungur til helmingur af þjóðarfram-
leiðslu.

í umsögn félagsvísindadeildar Háskóla íslands kemur fram að hér sé hreyft mikilvægu
máli. Styður deildin athugun á félagslegum réttindum heimavinnandi fólks og væntir að í
kjölfarið verði réttarstaða þess bætt.

Fylgiskjal.

UMSAGNIR
I.

Þjóðhagsstofnun.

Reykjavík, 21. maí 1985.

Þjóðhagsstofnun hefur borist til umsagnar tillaga til þingsályktunar um skipun nefndar
til að meta þjóðhagslegt gildi heimilisstarfa og gera úttekt á því hvernig haga skuli
félagslegum réttindum þeirra sem þessi störf vinna. Stofnunin tekur ekki afstöðu til þess
hvort heppilegt sé að skipa sjö manna nefnd til þessa verks en tekur undir það efni
tillögunnar að æskilegt sé að gerð verði skipuleg athugun á mikilvægi heimilisstarfa.

Eins og kunnugt er miðast gerð þjóðhagsreikninga fyrst og fremst við markaðsbú-
skapinn. Næstum öll vinna sem af hendi er leyst án þess að gjald komi fyrir er því
undanskilin íverðmæti þjóðarframleiðslunnar eins og hún er venjulega skilgreind. Vinna við
heimilisstörf vegur hér auðvitað þyngst en einnig þarf að gæta að ýmsum öðrum störfum
utan við vinnumarkaðinn.

Hér á landi hafa ekki verið gerðar tölulegar athuganir á mikilvægi heimilisstarfa og
annarra ólaunaðra starfa en eftir ýmsum erlendum athugunum að dæma (sjá t.d. Research
and Statistics Note, U.S. Department of Health, Education anc, Welfare, No. 9 - 1975)
kynni verðgildi slíkra starfa að liggja á bilinu fjórðungur til helmingur af þjóðarframleiðslunni
eins og hún er venjulega metin. Eðli málsins samkvæmt eru slíkar áætlanir ónákvæmar.
Markalínan milli ólaunaðra starfa á heimilum og að áhugamálum annars vegar og
atvinnustarfa hins vegar er í mörgum greinum óljós. Hún er dregin í þjóðhagsreikningum
fyrst og fremst til þess að auðvelda gerð þeirra á grundvelli aðgengilegra gagna um greiðslur
fyrir vöru og þjónustu og með tilliti til tilgangs reikningshaldsins, það er að mæla árangur
efnahagsstarfseminnar í landinu í samanburði við liðna tíð og önnur lönd. Athafnir sem ekki
eru verðlagðar á markaðnum eða skipulagðar sem atvinnustarfsemi eru oft óreglulegar og
breytilegar að umfangi. Væru þær áætlaðar óbeint með ígildisverði er hætt við að
þjóðhagsreikningatölur yrðu miður sambærilegar. Mikilvægi þessara starfa er þó óumdeilt.

En einmitt sökum þess að mikilvægi óla un aðra starfa kann að vera breytilegt frá einu
landi til annars getur samanburður á þjóðarframleislu milli landa orkað tvímælis.

Þá er þess einnig að geta að samanburður við efnahagsárangur á fyrri tíð getur verið
hæpinn ef ~einsog gerst hefur hér á landi og í. flestum hátekjulöndum á undanförnum
áratugum - hin mælda þjóðarframleiðsla vex m.a. með þeim hætti að þátttaka kvenna í
launuðum störfum eykst og vaxandi hluti af heimilisstörfunum er leystur af hendi með
keyptri þjónustu. Í slíkri þróun getur falist meiri aukning á hagsæld þjóðarinnar í sjón en
raun.

Aukin þátttaka kvenna í launaðri vinnu er ein mikilvægasta þjóðfélagsbreytingin á
síðustu áratugum. Athuganir á þessari þróun geta því án efa verið gagnlegar.

Virðingarfyllst,

Jón Sigurðsson.

II.
Félagsvísindadeild.

Reykjavík, 14. febrúar 1986.

Félagsvísindadeild Háskóla Íslands gerir eftirfarandi athugasemdir vegna þingsályktun-
artillögu um réttarstöðu heimavinnandi fólks sem deildinni barst til umsagnar í desember
1985.

1. Fvd. telur að hér sé hreyft mikilvægu máli. Hún styður athugun á félagslegum
réttindum heimavinnandi fólks og væntir þess að í kjölfarið verði réttarstaða þess bætt.

2. Deildin telur að í því samhengi sem hér er rætt sé framlag heimavinnandi uppalenda
ekki umdeilt og starf nefndarinnar hljóti fyrst og fremst að felast í skilgreiningu þess hóps
sem vísað er til og að átta sig á stærð hans. Í kjölfar þess yrðu síðan gerðar tillögur til
leiðréttingar á réttindum hans. Slík skilgreining verður vissulega vandasöm og því
skynsamlegt að miða við frekar þrönga skilgreiningu fyrsta kastið.

3. Að því marki sem nefndin mun samt sem áður vinna að mati á þessu starfi nær það þó
einun~is tilgangi sínum ef orðið þ;óðhagslegUr er skilið í víðustu merkingu þess orðs, þ.e. vísi
til menningarlegra gilda engu síður en til hagfræðilegra. Túlkun á þessu orði gæti valdið
erfiðleikum og til greina kæmi að sleppa því hreinlega úr tillögunni eða jafnvel að sleppa
orðunum "meta þjóðhagslegt gildi heimilisstarfa" . (Dæmi um óvissa merkingu er að finna í
fyrstu málsgrein greinargerðarinnar. Þar er drepið á tvö ólík viðmið, þ.e. fjárhagsleg og
uppeldisleg, en niðurstaða síðustu setningarinnar virðist taka af skarið um það hvort vegur
þyngra.) .

Félagsvísindastofnun gæti orðið til aðstoðar við gagnasöfnun tengda þessu verki yrði
eftir því leitað.

Virðingarfyllst,
f. h. félagsvísindadeildar,

Guðný Guðbjörnsdóttir. Jón Torfi Jónsson.

III.
Bandalag kvenna í Reykjavík.

Reykjavík, 13. maí 1985.
Hagsmunanefnd heimavinnandi húsmæðra, er starfar á vegum Bandalags kvenna í

Reykjavík, hefur fengið í hendur bréf yðar dags. 2. maí s.l. með beiðni um umsögn um
þingsályktunartillögu, 392. mál, um réttarstöðu heimavinnandi fólks.

Um leið og við þökkum það að okkur skuli send þingsályktunartillaga þessi til
umsagnar lýsum við ánægju okkar með að hún skuli komin fram á Alþingi því eins og
réttilega er bent á í greinargerðinni sem fylgir þingsályktunartillögunni, hefur réttur
heimavinnandi fólks mjög verið fyrir borð borinn og tekur greinargerðin reyndar til allra
þeirra þátta sem nefndin telur að séu aðalatriðin varðandi réttleysi heimavinnandi fólks.

ÞÓ segja megi að erfitt geti orðið að meta til fulls þjóðhagslegt gildi heimilisstarfa þá má
öruggt teljast að ef nefnd yrði skipuð á vegum Alþingis til að kanna réttarstöðu
heimavinnandi fólks væri það í raun stórsigur fyrir þennan hóp og sýndi í reynd að augu
almennings og þingmanna eru að opnast fyrir mikilvægi þessara starfa.

Nefndin styður því þessa þingsályktunartillögu heils hugar og vonar að hún hljóti góðan
hljómgrunn meðal alþingismanna.

F.h. hagsmunanefndar heimavinnandi húsmæðra,

Helga Guðmundsdóttir.

IV.
Jafnréttisráð.

Reykjavík, 18. des. 1985.
Jafnréttisráði hafa borist til umsagnar tvær tillögur til þingsályktunar frá félagsmála-

nefnd sameinaðs Alþingis:
1. Um réttarstöðu heimavinnandi fólks, 14. mál. Jafnréttisráð telur úttekt þá sem um

ræðir í tillögunni nauðsynlega og mælir með samþykkt hennar.
2. Um lífeyrisréttindi heimavinnandi fólks, 15. mál. Ráðið telur jákvætt að komin er

fram tillaga sem stuðlar að því að tryggja þeim aðila lágmarkslífeyri sem verið hefur
tekjuminni eða tekjulaus. Á hinn bóginn telur ráðið að atriði þetta sé liður í heildarendur-
skoðun lífeyrisréttindakerfisins og verði ekki breytt einu sér því ekki verður séð hvernig það
yrði framkvæmt.

Virðingarfyllst,
f.h. Jafnréttisráðs,

Elín Pálsdóttir Flygenring.

